
Lincoln University ligg omlag 40 minutters køyring sørvest frå Christchurch City Centre. Det ligg landleg til, midt i The Canterbury Plains, som er flate, langstrekte jordbruksområder. Kollektivtilbodet er bra og det er lett å komme seg fram og tilbake til Christchurch.

Universitetet husar omlag 3500 studentar, derav 1000 internasjonale. Det er om lag 8 norske per semester. Studenter frå Asia dominerer, men mange utvekslingsstudentar kjem frå USA og frå Europa (i hovudsak Tyskland, Frankrike og Skandinavia). I tillegg er det eindel studentar frå The Pacific Islands, og nokre få frå Sør-Amerika og Afrika. 

Universitet er lite, men har gode fasilitetar og bra kapasitet. Hovudbiblioteket (Forbes Memorial Library) er der dei fleste brukar tid på sjølvstudium. Dei tilsette på biblioteket er flinke og hjelpsame, databasane er tilgjengelege og fungerer bra, samt at biblioteket har ei respektabel samling av informasjon i bokform. Hovudbiblioteket har tre datasalar, i tillegg er det fleire andre stadar på campus der det er tilgang på datamaskiner. 

Undervisningsåret startar i februar. Semester 1 startar i slutten av februar (dato varierer fra år til år), og løper fram mot Mid Term Break som er to vekers undervisningsfri, vanlegvis i midten av april. Etter Mid Term Break fortset undervisninga fram mot slutten av mai, då tek Study Break til og eksamensperioden varar frå omlag 6.-19. juni. 

Universitet er delt opp i fire institutt:

· Agriculture and Life Sciences

· Bio-Protection and Ecology

· Commerce

· Environment, Society and Design.

Majoriteten av studentane studerar noko som er landbruksrelatert, noko som også går att i kleskode og stil (eller mangel på), men ofte i kombinasjon med fag frå andre institutt, spesielt Commerce. 

Dei fleste studentane frå New Zealand tek kun ein Bachelor. Nokre få går vidare på Master og enda færre tek ein PhD. For detaljert informasjon om aktuelle studieval, sjå http://www.lincoln.ac.nz/section520.html

Som utvekslingsstudent må du først bli nominert som kandidat frå ditt universitet og tilrådd til det aktuelle utvekslingsuniversitet. Sidan foregår det også ein opptaksprosedyre hjå utvekslingsuniversitetet.

Dersom ein har karakteren 4 eller betre fra engelsk 2 på vidaregåande, treng ein ikkje dokumentera engelskdugleiken noko vidare. Dersom dette ikkje er tilfelle må ein ta ein test før ein kan bli tatt opp. Ein slik test kan ein ta fleire stadar, men eg kjenner ikkje detaljane rundt dette. 

Dei fleste utvekslingsstudentane studerer eitt semester ved Lincoln. Eg valde å studera to semester (først semester 2 (haust i Norge) og så semester 1 (vår i Norge)) og er veldig nøgd med det. Det tek tid å komma inn i ting, forstå systema og finna seg til rette, og viktigast; å bli kjend med folk. Men dersom ein ikkje har høve eller lyst til å studera to semester, er eit semester også veldig, veldig bra. 

Kostnadar og finansiering

Skulepengar er 5400 NZdollar for kvart semester. Dette er dersom ein tek fire fag (der kvart fag tel 7,5 studiepoeng). Det er ikkje vanleg eller ønska at studentane tek meir eller mindre enn fire fag. Det blir fort tull med timeplanen, men det er mogleg. I tillegg til skulepengar kjem også avgift for eventuelle field trips dersom faga inneheld det. Desse ligg vanlegvis på mellom 50-100 dollar per fag. Det er også ein avgift for internasjonle studentar, 140 dollar per semester. Lånekassen gjev stipend og lån til skulepengar, men inga støtte til ”field trips and international student fees”.

Støtte fra Lånekassen er avhengig av mange faktorar, sjå støttekalkulatoren for detaljar. http://app.lanekassen.no/stottekalk/

Det er relativt billeg å bu og leva på New Zealand. Mat er billeg, men sjølvsagt avhengig av korleis ein vil leva. Offentleg transport er også billeg og ganske bra i og rundt byane. Dersom ein bur litt utanfor ein by og/eller vil reisa i rurale område, kan det vera ein ide å vurdera kjøp av bil. Dette er billeg, mellom 800-1500 dollar for ein ok studentbil, og bensinprisane er låge. Krav til vedlikehald av bil (Warrenty of Fitness), liknande EU-kontroll, kjem i tillegg, men med ein bil i god stand kostar sjølve kontrollen berre rundt 40 dollar. 

Det som ikkje er billeg, er alt som er importert. Dette inkluderar i stor grad friluftsutstyr (det som er laga på New Zealand er gjerne enda dyrare), elektronikk, kvitevarer og andre typiske importartiklar. Klede kan vera billeg, men her igjen avhenger det av kva ein ser etter. 

Bustad 

Dei fleste utvekslingsstudentane vel å bu på campus. Dette er administrert av Accomodation Office, ein del av Lincoln Hospitality Limited, som er underlagt universitetet. Dei har følgande tilbod: a) Catered, der du får ditt eige rom og deler gang, bad og ein liten kjøkkenkrok med fem andre, og et alle (tre) måltid i Dining Hall (kantine). b)Self-catered, der du får ditt eige rom og deler stove, kjøkken og bad med tre eller fem andre. Self-catered kostar omlag 600 dollar i månaden og catered omlag det dobbelte. Eg har prøvd båe og vil heilt klart tilrå self-catered. Catered er dominert av dårleg bordskikk og usunn mat, faste mattider som gjer ein lite fleksibel med skule, trening og sosialt liv, samt at det er ganske kostbart. Den einaste store fordelen med catered er at ein blir fort kjend med mange folk, eit kickstart i det sosiale livet. 

Fordelen med båe desse alternativa, er at ein kan flytte rett inn. Det er ferdig møblert, alt er klart og kan reise att utan å skulle kvitta seg med mange ting. I tillegg er opplegget skreddarsydd studentane, slik at ein berre betalar for den tida ein faktisk er der (les: ikkje betalar over sommarferien, men framleis har garantert bustad til hausten).

Eit alternativ er å bu privat. Eg slo det frå meg etter å ha sjekka det opp, ettersom mange krevar 12 månadars kontrakt og mange stadar ikkje er møblert. Men dersom ein vil, er dette eit bra alternativ, anten i Lincoln Township, i Christchurch eller nokon av ”the suburbs”. Ein kan heilt klart finne billegare og betre alternativ enn campus dersom ein leiter. Reisetid og reisekostnadar må sjølvsagt reknast med. 

Visum og reisemåte

Ein kan anten sende søknad om visum med pass til ambassaden i Haag, dette er kostbart og tidkrevjande, eller ein kan ordna visum når ein kjem til landet. 

Ein må sjolvsagt ha gyldig pass (og dette må vera gyldig meir enn tre månadar etter at ein planlegg å forlata landet) og det er ein føremon å ha med vaksinasjonskort. Dersom ein kjøper ANSA-forsikringa blir denne tilgodeskrive universitetet si eiga forsikring som vanlegvis er påkrevd. 

I New Zealand er det lurt å ha med seg pass når ein skal kjøpa alkohol, både i butikken og på utestadar. Pass er mange stader einaste gyldige legitimasjon. 

Ein kjem seg greit rundt med buss, medan tog er fullstendig mangelvare. Som nevnt kan bil vera eit alternativ, særleg dersom ein er to eller ilag.

Sosialt liv

Av ANSA-aktivitetar har det dette semesteret berre vore det som har skjedd på regionalt og nasjonalt plan. Me skulle eigentleg møtast i samband med studentprest Sjur Henrik Askjer sitt besøk i Christchurch, men dette fall diverre dårleg saman med påskeferien då alle var vekkreist. 
Det er gode moglegheiter for sportsaktivitetar på Lincoln. Lincoln University Recreation Centre er eit treningssenter som ligg på campus og som tilbyr svært gunstige prisar for studentane (50 dollar for eit semester, 70 dollar for to semester). Senteret har Les Mills-klasser og eit godt utstyrt styrkerom, samt eindel tredemøller og andre kardio-maskiner. 

Av uteanlegg er det ein stor rugbybane rett utanfor senteret. Denne blir brukt mest til rugby og fotball (soccer). 

· Lag og foreiningar:

· Ein internasjonal fotballklubb som spelar i ein divisjon ganske langt nede, men som ser ut til å ha det veldig kjekt i lag

· Alpine Club, fjellsportgruppe. Arrangerar fjellturar, klatreturar og sosiale samankomstar

· Wine Appreciation Club, vinsmaking og –synsing

· Rugbylag

Det er truleg fleire, men dette er dei eg har lagt merke til.

Utelivet på campus og i Lincoln er tilsvarande null. Det er ein kafe/pub på campus, Mrs. O’s, men denne har ein lei tendens til å stenga i 8-9-tida om kvelden. Puben i Lincoln Township er veldig engelsk og heilt grei til sitt bruk.

I Christchurch er derimot utelivet svært bra. Den einaste haka er at det er såpass langt å reise. Siste bussen går frå byen kl. 23, og taxi kostar om lag 8-10 dollar pr. person dersom ein er ein gjeng på 4-8.

The Port Hills litt sør for Christchurch er eit fint turområde. Her finnast eindel mountain biking-tracks og turstiar, og på ein god dag byr området på fantastisk utsikt over Canterbury og The Pacific Ocean. Ellers i distriktet er det diverre veldig flatt og keisamt. Heldigvis er ikkje Athurs’ Park National Park meir enn to timar unna og her er moglegheitene for friluftsliv uendelege. 

Lokalbefolkningen er kjekke og lette å prata med, men fordi studentane stort sett er lokalisert på campus er det begrensa kor mange ein kjem i kontakt med. 

Min fagretning

Eg studerar husdyrfag på Universitet for miljø- og biovitenskap på Ås, tidlegare Norges Landbrukshøgskole. Eg tek frittståande fag her på Lincoln, men fag som passar inn i mastergraden min. Her heiter fagretninga Animal Science. 

Avhengig av kva ein vil jobba med, vel ein ein retning, til dømes ernæring, etologi (læra om dyr si åtferd), avl, husdyrbygg eller generell husdyrlære. Eg studerar avl. 

Her på Lincoln tek eg ein blanding av fag. Dei har ikkje mange kurs om genetikk og avl på 300-nivå, eg tek eit av dei få. I tillegg tek eg eindel 300-fag om dyrehelse, sjukdom, ernæring, fôring og produksjonssystem. Eg tek i år som i fjor også eit fag i Recreation and Tourism. Dette er for å få inn eit litt anna aspekt i utdanninga mi og for å gjere meg litt meir allsidig. I tillegg er det veldig interessant. 

Etter endt utdanning er håpet å få jobb i ein aktuell avlsorganisasjon, anten i Norge (Norsvin, GENO, med fleire) eller i utlandet. Det har lenge vore vanskeleg å få jobb, men no ser dette ut til å endra seg. Dersom eg ikkje får jobb i Norge, ser eg utover landegrensene eller tek eit år pedagogikk, slik at eg kan undervise. Undervisning på vidaregåande skular med landbruksfag er veldig aktuelt. 

